
Білім - болашақ бастауы
  Әлеуметтік-экономикалық жүйе дамуының қазіргі сатысы постиндустриалдық, ақпараттық қоғамға немесе білімге негізделген экономикаға өтумен сипатталады. Білімге және инновацияға, сонымен бірге соны идеяларды, жаңа машиналарды, жүйелер мен технологияларды талдап жасауға, адам қызметінің барлық салаларына енгізуге негізделген мұндай экономиканың қозғаушы күші ғылыми зерттеулер мен зерделемелер болып табылады. Білім экономикасы еңбек өнімділігінің өсуін қамтамасыз етеді, ұлттық экономиканың бәсекеге қабілеттілігін  арттырады. 

     Қазіргі кезеңде негізгі қорлардағы салымдарға қарағанда білім саласындағы инвестициялар жоғары қарқынмен өсуде. Адамзат жинақтаған барлық білімнің 90 пайыызы соңғы 30 жылда алынған. Ал мұның өзі табиғи ресурстарға негізделген экономикадан білімге негізделген экономикаға өтудің айқын айғағы.  Осыны ескере отырып, дамушы елдер инновацияларға және білімге сүйенетін экономиканы қалыптастастыруды қолға алуда. Мәселен, біздің елімізде ширек ғасырлық тәуелсіз даму барысында білім беру жүйесінің мазмұны да, бағыты да, маңызы да өзгеріп, жаңа сипатқа ие болды. Осы кезең ішінде жүйе реформаның бірнеше сатысынан өтті. Атап ай
тқанда, Қазақстанда тоқсаныншы жылдары білім саласына қатысты оннан астам мемлекеттік бағдарламалар қабылданды. Мәселен, “Дарын” мемлекеттік бағдарламасы бойынша республиканың сегіз облысында талантты балалар үшін арнаулы мектептер мен мектеп-интернаттары бар ғылыми-тәжірибелік орталықтар құрылды, орта білім жүйесін ақпараттандыру бағдарламасы қабылданды. Шет елдерде тұратын отандастарды қолдау бағдарламасы шеңберінде атамекенге   оралған оралмандарды оқыту қолға алынды. Жааңа ғасырдың алғашқы онжылдығында „Тұңғыш Пезиденттің 20 интеллектуалды мектебі„ жобасы аясында жалпы білім беретін оқу орындары желісі құрылып, Назарбаев зияткерлік мектептері жұммыс істей бастады. 
    Еліміздің жоғары мектебі де қайта құру тезінен өтті. Білікті маман даярлауда, білім мен ғылымды, мәдениетті дамытуда толымды табыстарға қол жеткізген   сегіз жоғары оқу орнына 2001 жылы Елбасы Жарлығымен ерекше мәртебе берілді. Сол аталған ұлттық университеттер көшбасшысы әл-Фараби атындағы Қазақ ұлттық университеті бүгінде зерттеушілік бағытқа батыл бет бұрған. Оқу ордасы көптеген ірі халықаралық ғылыми-білім беру жобаларын қолға алып отыр, оның бірі Токио университетімен бірлесе әзірленіп жатқан  ғарыш серігі-наноспутник. Әл-Фараби атындағы университет жанында жұмыс істейтін бейіндік мектеп оңтүстік астананың талапты жастарына кеңінен танымал.  Негізгі мақсаты „бейіндік мектеп-колледж-университет„ сатысындағы үздіксіз оқыту жүйесін құру болып табылатын бұл мектепте  білім беру қоғамдық-гуманитарлық және жаратылыстану - математикалық бағытта жүргізіледі. Осы арқылы университет еліміздің ғылымы мен білімінің қара шаңырағы реформаны жүзеге асыруға  өз үлесін қосып отыр. 

    Отандық білімнің  халықаралық деңгейдегі бәсекелестік қабілетін арттыру мақсатында Қазақстан Республикасында білім беруді дамытудың 2011-2020 жылдарға арналған мемлекеттік бағдарламасы қабылданды.  Бағдарлама  2011–2015 және 2016-2020 жылдары екі кезеңде іске асырылады. Бірінші кезеңде жекелеген бағыттар бойынша білім беруді дамыту үлгілерін әзірлеу және сыннан өткізу, ауқымды қайта құру жөнінде жемісті жұмыс жүргізілді. Мұның арқасында еліміздің білім беру жүйесі құрылым, мазмұн, басқару тетіктері мен қаржыландыру бойынша дамыған жұрттар сорабына сәйкестендірілді, Тәуелсіз мемлекеттер достастығы елдері арасында басым шептерге ие болды. Биыл басталған екінші кезеңде құрал-жабдық сатып алу, білім берудің материалдық инфрақұрылымын жаңғырту жөніндегі іс-шаралар жүзеге асырылады, сондай-ақ бағдарламаны     әдістемелік, кадрлық, ақпараттық қамтамасыз ету қолға алынады. 
Енді дерек пен дәйекке сүйеніп, білім статистикасына кезек берейік. 2016 жылғы екінші тоқсанда білім беру ұйымдары негізгі қызмет бойынша көрсеткен қызметтер көлемі 459761,1 млн. теңгеге жетіп, мұның 83,7%-ы бюджет есебінен, 13,4%-ы халықтан түскен қаражат есебінен, 2,9%-ы кәсіпорындар қаражаты есебінен орындалған. Жалпы орта білім саласындағы қызметтердің үлес салмағы жоғары-202295,0 млн. теңге немесе қызметтердің жалпы көлемінің 44,0%-ын алады, атап айтқанда жоғары білім саласында 70406,8 млн.теңге (15,3%), мектепке дейінгі тәрбие мен оқыту саласында 62323,5 млн.теңге (13,6%), техникалық және кәсіби орта білім саласында 43309,3 млн.теңге (9,4%) құрап отыр. Бұл көрсеткіштер өткен жылдың осы кезеңімен салыстырғанда әлдеқайда жоғары. 

„Білекті бірді, білімді мыңды жыққан„ заманға бет бұрған еліміздің болашағы-ғылым мен білімде. Мемлекет ұстанып отырған осынау ақиқат тұжырымның халық тарапынан кең қолдау табуы көңілге қуаныш, келешекке сенім ұялатады. 
